
GOUVÈNÈ CUOMO SIYEN YON DEKRÈ EGZEKITIF POU FÈ REFÒM NAN GWO 
KONPANSASYON NAN FOUNISÈ SÈVIS KI FINANSE AVÈK LAJAN ETA A 

 
Jodi a, Gouvènè Andrew M. Cuomo te siyen yon Dekrè Egzekitif pou limite depans pou frè 
administratif ak konpansasyon egzekitif nan founisè sèvis ki finanse avèk lajan eta a. 
 
Gouvènè Cuomo di konsa, “Nou dwe asire lajan kontribiyab yo toujou sèvi yon fason ki rantab 
ak efikas pou amelyore lavi Nouyòkè yo. Dekrè Egzekitif la ap anpeche yo detounen lajan eta a 
pou bay gwo konpansasyon ak pou peye frè administratif ki pa nesesè, epitou dekrè a ap asire yo 
itilize lajan kontribiyab yo pou ede Nouyòkè ki nan nesesite yo.”  
 
Anba la a se tèks Dekrè Egzekitif Gouvènè a te siyen apremidi a: 
 

D E K R È   E G Z E K I T I F 
 

LIMIT SOU DEPANS POU FRÈ ADMINISTRATIF AK KONPANSASYON EGZEKITIF 
KI FINANSE AVÈK LAJAN ETA A 

 
 

ALÒSKE, Gouvènman Eta a nan New York finanse dirèkteman oswa endirèkteman, 
oswa bay otorizasyon pou fè ranbousman avèk lajan kontribiyab yo ba yon gwo kantite 
òganizasyon ak òganizasyon non-komèsyal ki pa peye taks ki ofri sèvis enpòtan pou Nouyòkè ki 
nan nesesite; epi 

 
ALÒSKE, Gouvènman Eta a nan New York gen yon obligasyon toutan pou asire yo 

itilize lajan kontribiyab yo kòrèkteman, yon fason ki rantab ak efikas pou amelyore lavi Nouyòkè 
yo ak kominote nou yo; epi 

 
ALÒSKE, nan sèten ka, founisè sèvis ki resevwa lajan Eta a oswa peman ki gen 

otorizasyon Eta a itilize lajan sa a pou peye gwo frè administratif ak gwo konpansasyon pou 
anplwaye direksyon yo, olye yo afekte yon pi gwo pwopòsyon lajan sa a pou ofri swen oswa 
sèvis dirèk pou kliyan yo; epi 
 

ALÒSKE, abi ki gen pou wè avèk lajan eta a pa nan avantaj moun New York k ap peye 
pou sèvis sa yo, ak pou moun ki dwe depannde sèvis sa yo ki dwe disponib ak finanse byen; 

 
ALÒSKE, pou elimine abi sa yo nan konpansasyon egzekitif ak frè administratif yo, epi 

pou asire yo itilize lajan kontribiyab yo anvan tout bagay pou ede Nouyòkè ki nan nesesite yo; 

   KOUNYE A, KIDONK, Mwen, ANDREW M. CUOMO, Gouvènè Eta New York, akòz 
otorite Konstitisyon an ak Lwa Eta New York ban mwen, òdone sa ki endike anba la a: 
 

1. Nan katreven-dis (90) jou ki vini apre Dekrè sa a, manm komisyon chak ajans 
egzekitif eta a ki ofri asistans lajan Eta a oswa peman ki gen otorizasyon Eta a ba 
founisè sèvis yo, tankou, men pa sèlman Biwo pou Moun ki Gen Andikap 
Devlòpmantal, Biwo Sante Mantal, Biwo Sèvis pou Alkolis ak pou Abi Estipefyan, 
Biwo Sèvis pou Timoun ak Fanmi, Biwo Asistans Tanporè ak Andikap, Depatman 
Sante, Biwo pou Granmoun Aje, Divizyon Sèvis Jistis Kriminèl, ak Biwo Sèvis pou 
Viktim dwe pibliye règleman yo, epitou yo dwe pran nenpòt lòt mezi nan limit otorite 
ajans lan, tankou amannman kontra avèk founisè sa yo, pou analize enpòtans ak kalite 
frè administratif ak konpansasyon egzekitif ki dwe kalifye pou ranbouse ba yon 
founisè avèk asistans Eta a oswa avèk peman Eta a otorize pou depans fonksyònman.  
 

2. Règleman chak ajans sa yo dwe gen ladan, men pa sèlman, egzijans pou founisè sèvis 
yo konfòme yo avèk restriksyon ki anba la yo poutèt yo resevwa ranbousman 
dirèkteman oswa endirèkteman nan ajans lan: 

 
a. Pa mwens pase swasann-kenz (75) pousan asistans finansye Eta a oswa 

peman Eta a otorize ba yon founisè pou depans fonksyònman fèt pou afekte 
pou bay swen oswa sèvis dirèk olye pou peye frè administratif, jan kondisyon 
sa yo defini nan ajans eta a ki konsène nan aplikasyon egzijans sa yo. 
Pousantaj sa a ap ogmante a senk (5) pousan chak ane jouk nan dat 1ye avril 
2015 lè li dwe rete a mwens pase katreven-senk (85) pousan annapre.  
 

b. Nan limit ki posib, yo pa dwe anvizaje fè ranbousman avèk asistans finansye 
oswa avèk peman ki gen otorizasyon Eta a pou konpansasyon founisè a peye 
oswa bay pou nenpòt ajans egzekitif pou yon kantite ki pi plis pase $199,000 
pa ane. Men, pou fè sa, manm komisyon chak ajans yo dwe pran pwòp 
desizyon yo pou ajiste kantite lajan an chak ane selon faktè ki apwopriye, 
epitou jan sa depannde kantite lajan ki depase Nivo I Tarif Peman Debaz 
gouvènman federal pou Barèm Egzekitif Biwo Etazini pou Jesyon Anplwaye 
pibliye. 

 
3. Si yon founisè pa respekte règleman ajans eta ki konsène a mete anvigè, sa dwe 

reprezante rezon pou sispann oswa pou pa renouvle kontra ajans lan avèk sipò founisè 
a ap bay san pran souf. Nan sikonstans ki apwopriye, epi lè gen yon rezon valab, 
règleman chak ajans dwe prevwa yo anile obligasyon yon founisè genyen pou 
konfòme li avèk tout oswa kèk egzijans sa yo, oswa avèk lòt egzijans asosye, ki 
depann otorizasyon ajans eta konsène a ak direktè bidjè a.  

 
4. Manm komisyon pou chak ajans sa yo dwe jwenn done founisè yo ki nesesè pou 

verifye si founisè yo respekte egzijans sa yo, epitou li dwe fè rapò ba direktè bidjè a 
chak ane sou efè egzijans sa yo genyen sou itilizasyon lajan eta a pou sipòte gwo 
konpansasyon egzekitif ak frè administratif pami founisè yo. 

F È T anba siyati mwen ak So Prive Eta a 

nan Vil Albany, nan 
dizuityèm jou mwa janvye 
nan ane de mil douz. 

 
 

GOUVÈNÈ A                            
 
   Sekretè Gouvènè a 

